
LAMENTAZIONE

al Prefetto Galvagna pel blocco di Venezia.






Co le lagrime sui ochi

     E col cuor tuto strazzà

     Puso in tera i mi zenochi

     E domando a vù pietà.

Per la patria la domando

     Che xè in fregole ridota

     Che va in coro sospirando

     Che ghe manca la pagnota.

Per la patria che Regina

     Del so mar un dì xè stada

     Finchè un beco de rapina

     Senza un corno la lassada.

Senza el corno che valeva

     Assae più d'una corona

     Che per tuto la rendeva

     Rispetabile matrona.

Che dai ani cariolà

     Benchè rè de tutì i corni

     Su l'altar de libertà

     L'à finio da porco i zorni.

Gran memorie, consegier!

     Per chi à visto sto paese

     Sede un tempo del piacer,

     Rovinà dal mal francese!

Per chi in mente gà la storia

     De sto povero paluo

     Dopo secoli de gloria

     E venduo, e rivenduo.

